ՀԻՄՆԱՎՈՐՈՒՄ

Ներկայացված Արձանագրությունը լրացրել է Համաձայնագիրը նոր՝ 31 bis հոդվածով, հավելվածով և լրացումով:
Արձանագրությունն ընդունվել է ԱՀԿ Գլխավոր խորհրդի կողմից Ժնևում 2005թ. դեկտեմբերի 6-ին (դրան միացած ԱՀԿ անդամ երկրների համար ուժի մեջ է մտել 23.01.2017թ.-ից): 
Այն իրավական հիմք է տալիս ԱՀԿ անդամ երկրներին հատուկ հարկադրական լիցենզիաներ տրամադրելու բացառապես՝ մատչելի ջեներիկ դեղամիջոցների արտադրության և արտահանման համար այլ անդամ երկրներ, որոնք չեն կարող արտադրել իրենց հիվանդների համար բավարար քանակությամբ անհրաժեշտ դեղամիջոցներ:
Արձանագրության նպատակն է զարգացող և քիչ զարգացած երկրների համար ապահովել թանկարժեք դեղորայքի հասանելիությունը ստեղծված արտակարգ իրավիճակների վերացման նպատակով:  
31 bis հոդվածի և Համաձայնագրի հավելվածի դրույթների կիրառումը իրավունք է տալիս դեղամիջոցների ոչ բավարար արտադրական հզորություն ունեցող ԱՀԿ անդամ երկրներին արտակարգ իրավիճակների դեպքում դիմել ԱՀԿ այլ անդամի՝ իր երկրին անհրաժեշտ քանակությամբ դեղորայք ապահովելու համար:
Արձանագրությունը նախատեսում է նաև հարկադիր լիցենզիայի հիման վրա արտադրված դեղորայքի արտահանման մեխանիզմ, որի առավելությունը տեղական արտադրողների կողմից արտոնագրված թանկարժեք դեղամիջոցի արտադրության իրականացումն է դրա կարիքը ունեցող երկրի համար:
Այս մեխանիզմը կարող է կիրառվել ԱՀԿ այն անդամ երկրի կողմից, որը բավարարում է ԱՀԿ ներմուծող անդամ երկրին ներկայացվող պահանջները և որի արտադրական հզորությունները դեղագործական ոլորտում համապատասխանում են Համաձայնագրի հավելվածի լրացումով սահմանված չափորոշիչներին:
Ներկայումս (2023թ. հուլիսի 1-ի դրությամբ) արձանագրությանը միացել է 111 ԱՀԿ անդամ երկիր, այդ թվում՝ Չինաստանը, Եվրոմիությունը, Վրաստանը, Հնդկաստանը, Իսրայելը, Մոլդովան, Ռուսաստանի Դաշնությունը, Միացյալ Թագավորությունը, Ամերիկայի Միացյալ Նահանգները և այլն:
[bookmark: _GoBack]ԱՀԿ-ի Գլխավոր խորհրդի 2023 թվականի դեկտեմբերի 13-ի որոշմամբ Արձանագրությանն անդամ երկրների կողմից միանալու վերջնաժամկետ է սահմանված 2025 թվականի դեկտեմբերի 31-ը:
Արձանագրության կիրառումը պետության համար հավելյալ ծախսեր չի նախատեսում և չի առաջացնում ֆինանսատնտեսական որևէ բացասական հետևանք:

